
Z A P I S N I K 

sa Treće sjednice Predstavničkog doma Parlamentarne skupštine Bosne i Hercegovine, 
održane 07.februara 2001. godine 

 
 
 Treća sjednica Predstavničkog doma počela je s radom u 11,25 sati. Predsjedavao 
je dr Sead Avdić, predsjedavajući Predstavničkog doma. Sjednici su prisustvovala  42 
poslanika.  
 Pored poslanika sjednici su prisustvovali predsjedavajući i članovi Predsjedništva 
Bosne i Hercegovine, predsjedavajući i članovi Vijeća ministara Bosne i Hercegovine, 
predstavnici OHR-a, OSCE-a, predstavnici jednog broja ambasada u BiH, kao i 
predstavnici drugih međunarodnih organizacija.  
 Predsjedavajući Doma, pošto je pozdravio poslanike i goste sjednice, upoznao je 
Dom o tumačenju Ureda Visokog predstavnika vezano za postavljeno pitanje aktivnosti 
Doma dok se ne konstituiše Dom naroda. Naglasio je da Ured Visokog predstavnika jasno 
upućuje da nema nikakvih smetnji da Predstavnički dom obavlja sve radnje koje su, 
prema Ustavu BiH, u njegovoj nadležnosti. 
 Zatim je predsjedavajući upoznao Dom da je od šefa Privremene izborne komisije, 
ambasadora Roberta Berija, dobio obavještenje da je PIK prihvatila ostavke poslanika 
Branka Dokića i Hamdije Kulovića na poslaničku dužnost, te da je Privremena izborna 
komisija za nove poslanike imenovala gospodina Željka Bilbiju - sa liste Partije 
demokratskog progresa RS, i gospođu Eminu Zaćiragić – sa liste Stranke za Bosnu i 
Hercegovinu. 
 Novoimenovani poslanici dalu su pred Predstavničkim domom svečanu izjavu, 
čime su preuzeli poslaničku dužnost. 
 
 U vezi s iznesenim tumačenjem Kancelarije OHR-a poslanik Mirko Banjac je 
rekao da je njegovo pitanje u vezi s legalitetom rada Predstavničkog doma dok se ne 
konstituiše Dom naroda, bilo upućeno rukovodstvu Predstavničkog doma i da “zbog 
istorije rada ovog parlamenta” odgovor na svoja postavljena pitanja traži sa potpisom 
gospode iz Kolegija.  
 Povodom prijedloga dnevnog reda diskutovao je poslanik Ivo Andrić – Lužanski. 
Potom je, sa 32 glasa ZA i 4 suzdržana, za 3. sjednicu Predstavničkog doma usvojen 
sljedeći 

D N E V N I  R E D: 
 

1. Zapisnik sa 2. sjednice Predstavničkog doma, 
2. Odobrenje imenovanja predsjedavajućeg Vijeća ministara BiH i 
3. Izbor članova komisija Doma.  

 
Ad – 1: Zapisnik sa 2.sjednice Predstavničkog doma 
 
 Predsjedavajući Sead Avdić i poslanik Miloš Jovanović na Zapisnik su dali 
primjedbe tehničke prirode. Poslanik Miro Grabovac – Titan je zatražio da se u Zapisnik, 
u dijelu gdje se parafrazira njegova diskusija, unese dio  diskusije u kojem je govorio o 
procentu koji je na izborima dobio SDP u hrvatskom korpusu, te dio njegove replike na 
repliku g. Zlatka Lagumdžije.  
 Dom je usvojio Zapisnik sa 2. sjednice, sa iznesenim primjedbama. Od 42 prisutna 
ZA Zapisnik je glasalo 36 poslanika. Protiv i suzdržanih nije bilo, što znači da se ostatak 
poslanika nije izjašnjavao.  
 
Ad – 2: Odobrenje imenovanja predsjedavajućeg Vijeća ministara 
 
 Pošto je predsjedavajući otvorio 2. tačku dnevnog reda predsjednik Kluba 
poslanika Hrvatske demokratske zajednice,  Ivo Andriž – Lužanski, zatražio je polusatnu 
pauzu.  
 Poslije pauze predsjedavajući Avdić pročitao je Odluku Predsjedništva Bosne i 
Hercegovine o imenovanju gospodina Martina Raguža za presjedavajućeg Vijeća 
ministara Bosne i Hercegovine, a potom je pozvao članove Predsjedništva ako žele da se 
ispred Predsjedništva obrate Domu i daju obrazloženje Odluke. Kako se članovi 
Predsjedništva nisu javili za riječ, predsjedavajući Avdić je pozvao  Raguža da 
Predstavničkom domu podnese svoj program. Međutim, za riječ se javio poslanik Miro 
Grabovac – Titan.  
 Miro Grabovac je zahtijevao da se Kolegij, prije nego predsjedavajući Vijeća 
ministara podnese izlaganje, izjasni da li postoji Parlamentarna skupština BiH. Skrenuo je 
pažnju na odredbu člana IV tačka 3.e) Ustava BiH, po kojoj se predložena odluka 
Parlamentarne skupštine može proglasiti štetnom po vitalne interese jednog od naroda. 
Postavio je pitanje – kako i na koji način se to može uraditi ukoliko ne postoji 
Parlamentarna skupština, odnosno ne postoje oba doma Parlamentarne skupštine. 
Poslanik Grabovac se pozvao i na odredbu člana 3. Zakona o Vijeću ministara BiH i 
ministarstvima BiH, kojom se, između ostalog,  propisuje podnošenje izvještaja 
Parlamentarnoj skupštini, te je postavio pitanje – kome će predsjedavajući odnosno 
Vijeće ministara podnijeti izvještaj ako nema Parlamentarne skupštine? Zatražio je da se 
o ovim pitanjima izjasni Kolegij Doma, kao i predstavnici svih klubova poslanika u 
Predstavničkom domu. Naglasio je da se nisu stekli uslovi za imenovanje 
predsjedavajućeg Vijeća ministara i da se u ovom slučaju krši Ustav Bosne i 
Hercegovine. Predložio je Predsjedništvu BiH da povuče svoju odluku dok se ne steknu 
ovi uslovi.  
 Dalje su u diskusiji učestvovali poslanici: Mirko Mijatović, Beriz Belkić, Mirko 
Banjac i Adem Borić, a potom je predsjedavajući dao pauzu kako bi se Kolegij izjasnio o 
pitanjima  koja je postavio  Miro Grabovac – Titan.  
 Poslije pauze predsjedavajući je upoznao poslanike da je Kolegij u pauzi održao 
sastanak radi usklađivanja mišljenja. Rekao je, između ostalog, , da se Kolegij poziva na 
zaključke i konsenzus koji je postignut na 2. sjednici Doma, da se 3. sjednica Doma 

 2



sazove za sedam do deset dana radi razmatranja pitanja imenovanja predsjedavajućeg 
Vijeća ministara. Propisana procedura kaže da je ovo obavezno pitanje koje se stavlja na 
dnevni red Predstavničkog doma i da isto nije u nadležnosti Doma naroda. Predstavnički 
dom postoji i to niko ne može osporiti. Sama činjenica da je Predsjedništvo BiH, kao 
legalan organ države, uputilo Predstavničkom domu zvaničan zahtjev za odobrenje 
imenovanja predsjedavajućeg Vijeća ministara ukazuje da i Predsjedništvo respektuje 
legalnost i pravni legalitet Predstavničkog doma, rekao je predsjedavajući Avdić. 
Naglasio je da je Kolegij jednoglasan u ocjeni da nije nadležan da tumči Ustav Bosne i 
Hercegovine i da je jedini ovlašteni tumač OHR, te da su poslanici dobili mišljenje OHR-
a u vezi s legalitetom i nadležnostima Predstavničkog doma.  
 Predsjedavajući Avdić je, nakon iznošenja stava Kolegija, pozvao 
predsjedavajućeg Vijeća ministara da podnese Domu svoj progoram. Međutim, za riječ su 
se javili poslanici Miro Grabovac - Titan, Dušan Stokić, Mirko Baković, Mariofil Ljubić, 
Emina Zaćiragić, Ivo Andrić - Lužanski, Momir Tošić i Osman Brka. Poslije ovih 
diskusija predsjedavajući Vijeća ministara Martin Raguž podnio je ekspoze. 
 Nakon izlaganja gospodina Raguža Klub poslanika HDZ-a zatražio je pauzu od 
pola sata, a   poslije pauze otvorena je rasprava o ekspozeu.  
 U diskusiji su  učestvovali poslanici: Zdenko Vukić, Beriz Belkić, Ljubomir 
Kovačević, Zlatko Lagumdžija, Ivo Andrić – Lužanski, Dragi Stanimirović, Mirko 
Banjac, Mirza Kušljugić, Muharem Imamović, Adem Borić i  Branislav Lolić. 
 Poslanik Zdenko Vukić je u svojoj diskusiji, između ostalog, , rekao da suština 
današnje rasprave nije u ovom programu. Suština je što danas mi treba da utvrdimo da li 
će na ovom nivou doći do majorizacije, da ne kažem i marginalizacije pojedinaca.  Mi svi 
znamo i svjesni smo šta današnje izjašnjavanje znači. Naglasio je da je Bosna i 
Hercegovina prije svega država tri konstitutivna i jednakopravna naroda. Mi se ne 
trebamo obraćati međunarodnoj zajednici. Predstavnici međunarodne zajednice nama 
trebaju i bez njih ne možemo, ali oni moraju shvatiti da mi ovdje moramo urediti odnese 
između tri naroda. Kako god se mi sami dogovorimo tek tada Bosna i Hercegovina ima 
svoju budućnost, rekao je, između ostalog, , poslanik Vukić.  
 Poslanik Beriz Belkić je, između ostalog, a, rekao da nisu očekivali da će se ovdje 
ponuditi elaborat za svaku pojedinu stvar, ali osobna primjedba je u tome što je ponuđen 
program za 2001. godinu a praktično u svom sadržaju nudi neka rješenja o kojima bi se 
moglo diskutovati na srednji ili dugi rok. A nama trebaju rješenja odmah, naglasio je  
Belkić.  
 Poslanik Ljubomir Kovačević je rekao da je M. Raguž u principu dobro 
koncipirao i dao naznake poslova i zadataka koje bi trebao obaviti u 2001. godini, gdje je 
naročito podvukao socijalne i finansijske reforme, kao i naznake reforme, što vjerovatno 
podrazumijeva i podizanje nivoa proizvodnje.  
 Poslanik Zlatko Lagumdžija je u svojoj diskusiji, između ostalog,  rekao da ono 
što se danas čulo od predsjedavajućeg Vijeća ministara kojeg je imenovalo Predsjedništvo 
BiH, je sasvim prirodno da dobije podršku svakoga onog ko smatra da treba ponuditi 
jedan program kontinuiteta, ali da on vjeruje da većina u Parlamentu dijeli mišljenje da su 
Bosni i Hercegovini, njenim entitetima, narodima i građanima potrebne promjene, 
potrebna je promjena stanja u kojem se danas nalazimo. Rekao je da je prošlo vrijeme da 
bilo ko u ovoj zemlji ima pravo da govori ekskluzivno u ime čitavog naroda, bilo 
političkog, bilo etničkog, te “da je došlo vrijeme diskontinuiteta i da svi zajedno krenemo 
da ovu zemlju gradimo normalnom zemljom u kojoj je ona konstituisana po principu 
jedna država, dva jednakopravna entiteta, tri jednakopravna konstitutivna naroda na 
čitavoj njenoj teritoriji i, po mogućnosti, četiri miliona ne toliko nesrećnih ljudi”. 

 Predsjedavajući Vijeća ministara Martin Raguž je replicirao poslaniku 
Lagumdžiji. Rekao je, između ostalog, , da je on napravio diskonitinuitet sa dosadašnjom 
praksom preuzimajući Vijeće ministara u najtežim vremenima i otvarajući prostor za b-h 
privredu svugdje, te da su svi relevantni međunarodni činioci priznali posljednji rad 
Vijeća ministara, kada se preuzimala odgovornost i mislilo za dobro svih. Postavio je 
pitanje – šta se moglo učiniti u tri mjeseca u jednoj situaciji kada se vodila gola politička 
borba. Naglasio je da neće lako proći paušalizam koji se iznosi, te da neće proći promjena 
ustavno-pravnog poretka na štetu jednog konstitutivnog naroda.  
 Predsjedavajući Kluba poslanika HDZ-a  Ivo Andrić – Lužanski u svojoj diskusiji 
je, između ostalog, , rekao da Klub poslanika Hrvatske demokratske zajednice daje punu 
podršku gospodinu Ragužu i ponuđenom programu za 2001. godinu. Rekao je da oni koji 
danas budu glasali protiv gospodina Raguža   glasaće za blokadu ovog parlamenta i za 
blokadu Vijeća ministara Bosne i Hercegovine.  
 Poslanik Dragi Stanimirović, između ostalog,  rekao je  da smatra da je bilo 
neophodno da predsjedavajući Vijeća ministara podnese izvještaj o radu u prethodnom 
vremenskom periodu,  te da su oni očekivali da dobiju konkretnije odrednice prema 
katastrofalnoj ekonomskoj, socijalnoj i političkoj situaciji u zemlji. D. Stanimirović je 
iznio niz konkretnih primjedbi na podneseni program.  
 Poslanik Mirko Banjac je ponovo postavio problem što još do kraja nije 
konstituisana Parlamentarna skupština s obzirom da nije konstituisan Dom naroda. 
Naglasio je da bi bilo dobro i da je želio da se danas raspravlja argumentima i o programu 
i o onome što je ovdje izneseno kao sporno za funkcionisanje Doma. Predložio je da Dom 
donese zaključak koji bi pomogao ulasku u jednu dobru i perspektivnu budućnost, a to je 
da se što prije uspostavi Dom naroda kako bi se ovaj dom mogao baviti suštinskim a ne 
proceduralnim stvarima, rekao je,  između ostalog,  Mirko Banjac i naglasio da će on 
učestvovati u raspravi i diskusijama pomagati da se čuje istina, a da se neće izjašnjavati 
sve dok se ne stvore ustavni uslovi za izjašnjavanje.  
 Poslanik Mirza Kušljugić je, između ostalog,  rekao da nije spreman detaljnije 
govoriti o programu i da je iluzorno diskutovati  o programu na papiru ukoliko uz njega 
ne ide koncept političkih snaga koje će taj program realizovati, te da je kandidat za 
predsjedavajućeg bio najavio vladu koja će imati stabilnu političku podršku u ovom 
parlamentu.  
 Poslanik Mirko Baković je u svojoj diskusiji u potpunosti podržao program M.  
Raguža, naglasivši, između ostalog,  da je program konzistentan i da ima realnu viziju 
koja bi se mogla ostvariti i koja bi realizacijom dala Bosni i Hercegovini jedno novo, 
bolje i povoljnije lice.  
 Poslanik Muharem Imamović je čestitao M. Ragužu na hrabrosti da u ovakvoj 
konstelaciji političkih snaga ponudi program. Rekao je, između ostalog, , da ima velikih 
zamjerki na kompoziciju programa i da ne vidi sistem kako će privreda izaći na kraj sa 
teretom svih ekonomskih i socijalnih prilika.  
 Predsjedavajući  Kluba poslanika SDA,  Adem Borić, rekao je da je Martin Raguž 
veoma hrabro i odlučno isutpio. Naglasio je da poslanici danas moraju imati minimum 
svijesti o potrebi plaćanja potrebne cijene za uspjeh ili neuspjeh iznesenog programa. U 
ime Kluba poslanika SDA istakao je da je M. Raguž učinio veliki napor u konsultacijama 
i u prezentaciji svoga programa sa političkim strankama u ovom domu, te da je SDA 
pokazala razumijevanje prema predsjedavajućem Vijeća ministara kada je tražio vrijeme 
za konsultacije i za prezentaciju programa. Naglasio je da SDA najoštrije izražava 
neslaganje i negodovanje zbog ponašanja onih stranaka koje su odbile razgovor sa 
predsjedavajućim Vijeća ministara u okviru njegovih konsultacija i da smatra da je to 
neozbiljan i neodgovoran politički čin koji plaši političkim voluntarizmom i koji se lako 

može izvrgnuti u totalitrizam. Rekao je da je njihovo uvjerenje da M. Raguž nije na 
temelju iznesenog programa obezbijedio potrebnu većinu u ovom domu, pa, prema tome 
nije uspio obezbijediti ni reprezentativnu vladu, što je bio njihov zahtjev i želja. Zbog 
toga će Klub poslanika SDA danas prilikom glasanja biti uzdržan, kako za  Raguža, tako i 
za svakog drugog imenovanog presjedavajućeg Vijeća ministara koji ne obezbijedi 
stabilnu većinu u Parlamentu, a to, po njihovom uvjerenju, znači 60-70%  biračkog tijela, 
što znači da žele stabilnu vladu čiji će se zakoni, odluke i zaključci respektovati na cijeloj 
teritoriji Bosne i Hercegovine, rekao je, između ostalog, , predsjedavajući Kluba 
poslanika SDA Adem Borić.  
 Poslanik Branislav Lolić govorio je u ime Kluba poslanika formiranog od pet 
političkih partija iz Republike Srpske. On je upoznao Dom da su poslanici toga kluba 
obavili razgovor sa M. Ragužom, kao i sa predstavnicima Alijanse za promjene, što 
smatra velikim iskorakom naprijed.  
 Što se tiče konkretno programa koji je iznio M. Raguž, B. Lolić je prigovorio na 
dio koji se odnosi na socijalnu situaciju i na penzionere. Rekao je, između ostalog, , da je 
on, kada su razgovarali kako iznaći rješenje, javno rekao i predložio da je idealno rješenje 
– Martin Raguž kao mandatar i kandidati demokratske alijanse kao ministri, a onda je Z. 
Lagumdžija jasno rekao: “Stav moje političke partije je da nema nikakve koalicije sa 
nacionalnim strankama”, te da je čuo i pročitao od vrlo uglednih predstavnika velikih sila 
da neće podržati vladu u kojoj će biti predstavnici nacinalnih stranaka. Dalje je  Lolić 
rekao da se ne može dozvoliti da se program dobije na dan zasjedanja, već da ga poslanici 
trebaju dobiti barem tri dana prije sjednice da bi imali vremena da se o njemu izjasne. 
Apsolutno je podržao diskusiju B. Belkića, da, ukoliko M. Raguž ne dobije podršku, novi 
mandatar mora sačiniti jedan urgentan program mjera za brzo saniranje stanja u Bosni i 
Hercegovini. “Bez obzira kakav bude rezultat  zamolio bih sve da se uzdržimo -  nema 
Bosne i Hercegovine bez tri ravnopravna naroda i dva ravnopravna entiteta”, rekao je, 
između ostalog, , poslanik Branislav Lolić.  
 Na diskusiju B. Lolića replicirali su Ivo Andrić – Lužanski i Zoran Spasojević. 
Dalje su diskutovali Miro Grabovac, Osman Brka, Mirko Banjac, Miloš Jovanović, Hilmo 
Neimarlija, Mirko Mijatović i Mariofil Ljubić. 
 Poslije ovih diskusija za riječ se javio član Predsjednitšva BiH Ante Jelavić.  
 Ante Jelavić na početku svoje diskusije je rekao da ne želi uticati na proces 
potvrđivanja mandatara Vijeća ministara i zamolio da njegovu diskusiju ne razumiju na 
takav način. Rekao je, između ostalog, , da želi potpuno jasno, otvoreno i iskreno da kaže 
da se danas nije razmatralo pitanje potvrđivanja mandatara Martina Raguža i da ovdje nije 
pitanje M. Raguža ili jedne političke stranke ili koalicije, već je riječ o sukobu političkih 
koncepata i zagovornika promjena. Postavio je pitanje – kojih promjena? Da li 
Dejtonskog mirovnog sporazuma? Da li pozicije BiH, države tri konstitutivna naroda u 
građansku državu, pod plaštom građanskog modela: jedan čovjek – jedan glasa, sa dva 
entiteta? “Ako je riječ o tim promjenama, onda vam mora biti potpuno jasno da se na 
Martinu Ragužu neće lomiti pitanje sukoba političkih koncepata i da će taj sukob 
političkih koncepata imati dalekosežne posljedice”, naglasio je gospodin Jelavić. Rekao je 
da on kao član Predsjedništva BiH iz reda hrvatskog naroda ima pravo da u ime hrvatskog 
naroda govori o ovim pitanjima, jer je na izborima dobio podršku oko 98% biračkog 
tijela, a njegova politička stranka u posljednje dvije godine dva puta dobila izbore na 
lokalnom nivou i sve opštine sa hrvatskom većinom u Federaciji BiH, a i na opštim 
izborima od deset,  HDZ je dobila pet kantona.  
 A.  Jelavić je opširno govorio o ekonomskoj i posebno o političkoj situaciji u 
Bosni i Hercegovini i u Federaciji BiH vezano za posljednje izbore, kao i za “Berijeve 
izmjene Pravila i propisa”. Istakao je da je na djelu jednostrana promjena Dejtonskog 

mirovnog sporazuma pod plaštom konstituisanja vlasti i provedbe izbornih rezultata – 
jedan čovjek jedan glas, čime Hrvati dolaze u još težu situaciju.  Poručio je da “ovo 
hrvatsko političko vodstvo nikada neće dati legitimitet promjeni Dejtonskog mirovnog 
sporazuma. Nikada neće dati legitimitet Berijevim izmjenama pravila i propisa oko izbora 
delegata u Dom naroda”, rekavši da Dom naroda praktično obezbjeđuje jednu ravnotežu 
između individualnog, građanskog i etničkog principa. Takođe je rekao da on kao član 
Predsjedništva “nakon pada Raguža” neće dati saglasnost za mandatara ne samo iz 
hrvatskog nego i bošnjačkog i srpskog naroda koji je iz bloka Alijanse, zbog toga što 
nemaju legitimitet kod Hrvata. 
 Na diskusiju A. .Jelavića replicirao je  Zlatko Lagumdžija, a na diskusiju  
Lagumdžije kratko je odgovorio  Jelavić. 
 Poslanik Abdurahman Malkić je prigovorio na način vođenja sjednice, jer se, kako 
je rekao, umjesto diskusije o programu mandatara diskutuje o programskim ciljevima i 
političkim platformama pojedinih političkih stranaka.  
 Predsjedavajući Sead Avdić je uvažio primjedbu poslanika Malkića. Zahvalio se 
poslanicima na diskusijama i kulturi dijaloga. Rekao je da je ova diskusija pokazala da je 
ipak promijenjen politički ambijent i da Predstavnički dom ima snage da se suoči sa 
najvećim iskušenjima po državu Bosnu i Hercegovinu. Zatim je dao riječ  Martinu 
Ragužu da odgovori na neke aspekte iz diskusija. 
 Poslije izlaganja M. Raguža predsjedavajući Avdić dao je na glasanje potvrđivanje 
imenovanja predsjedavajućeg Vijeća ministara. 
 Od 41 prisutnog poslanika u momentu glasanja ZA potvrđivanje glasalo je 8, 
PROTIV 21, a 9 je ostalo suzdržanih. Glasanje je obavljeno dizanjem kartona.  
 Poslije glasanja za riječ se javio predsjednik Kluba poslanika HDZ  Ivo Andrić – 
Lužanski. On je rekao da je februar istorijski mjesec za narode i građane BiH i podsjetio 
na zadnji dan februara 1992. Naglaioo je da će se mnogi, poslije ove sjednice, sjećati 7. 
februara 2001. godine. Izrazio je sumnju u prethodno glasanje, pa je zahtijevao da se 
poslanici pojedinačno izjasne “zbog stenograma i zbog istorijskog sedmog dana februara, 
kada je borba hrvatskog naroda u ovom zastupničkom domu preglasana”. 
 Prozivku, radi pojedinačnog izjašnjavanja, izvršila je Branka Todorović, sekretar 
Doma.  
 ZA potvrđivanje imenovanja  Martina Raguža za predsjedavajućeg Vijeća 
ministara glasali su: Mirko Baković, Mariofil Ljubić, Miro Grabovac – Titan, Zdenko 
Vukić, Ivo Andrižć – Lužanski, poslanici Hrvatske demokratske zajednice, i Tihomir 
Gligorić, poslanik Socijalističke partije Republike Srpske.  
 PROTIV potvrđivanja glasali su: Senad Šarganović, Zlatko Lagumd�ija, Bogić 
Bogićević, Muharem Imamović, Omer Filipović, Sead Avdić, Mirza Kušljugić, Violeta 
Kamberović i Dragi Stanimirović – poslanici Socijal-demokratske partije BiH; Beriz 
Belkić, Mediha Filipović, Emina Zaćiragić, Muhamed Beogović i Nedžad Šašivarević – 
poslanici Stranke za BiH; Ivo Lozančić – poslanik Nove hrvatske inicijative; Bahrija 
Osmanović – poslanik Demokratske stranke penzionera BiH; Halil Mehtić – poslanik 
Bosanske patriotske stranke; Željko Bilbija i Dušan Stokić – poslanici Partije 
demokratskog  progresa RS; Branislav Lolić – poslanik Srpskog narodnog saveza RS; 
Željko Mirjanić – poslanik Koalicije Stranke nezavisnih socijaldemokrata i  Demokratske 
socijalističke partije RS.  
 Kao SUZDRŽANI izjasnili su se: Adem Borić, Sead Buturović, Amor Mašović, 
Hilmo Neimarlija, Osman Brka, Ramiz Vilić, Salih Kulenović i Abdurahman Malkić – 
poslanici Stranke demokratske akcije; Ibrahim Đedović  poslanik Demokratske narodne 
zajednice.  

 6



 Poslanici Srpske demokratske stranke nisu se izjašnjavali jer se, kako je rekao 
predsjedavajući Kluba Mirko Banjac, nisu stekli ustavni uslovi za izjašnjavanje.  
 Predsjedavajući Sead Avdić je konstatovao da je ZA potvrđivanje imenovanja 
glasalo 6, PROTIV 21, suzdržalo se 9, a 6 poslanika se nije izjašnjavalo. 
 Prema tome, Dom nije potvrdio imenovanje Martina Raguža za predsjedavajućeg 
Vijeća ministara Bosne i Hercegovine.  
 Poslije saopštenja rezultata glasanja za riječ se javio Mirko Banjac. On je ponovo 
zatražio da Kolegij odgovori na pitanja koja je on u ime Kluba poslanika SDS postavio 
ranije, a koja se odnose na ustavnost rada Predstavničkog doma dok se ne konstituiše 
Dom naroda. Zatražio je da se o istom pitanju izjasni i Ustavno-pravna komisija. 
 U ime Kluba poslanika SDS-a  M.  Banjac je predložio da Dom usvoji zaključak, 
da se zatraži od relevantnih činioca da se hitno formira Dom naroda Parlamentarne 
skupštine da bi se u ovoj Parlamentarnoj skupštini moglo raditi. 
 Predsjedavajući Kluba poslanika SDP-a Bogić Bogićević je, u ime Kluba, podnio 
Domu prijedlog rezolucije sa potpisom 22 poslanika, kojom se zahtijeva od 
Predsjedništva BiH da odmah za predsjedavajućeg Vijeća ministara imenuje kandidata 
koji ima podršku većine poslanika. Predložio je da se Dom o predloženoj rezoluciji 
izjasni. 
 Povodom iznesenih prijedloga diskutovali su Mariofil Ljubić i Ivo Andrić – 
Lužanski, a onda je predsjedavajući u ime Kolegija dao pauzu. 
 Poslije pauze predsjedavajući je upoznao poslanike da je Kolegij u pauzi, kao i 
poslanici na klupe, u pisanoj formi dobio prijedlog zaključka M. Banjca, kao i prijedlog 
rezolucije Kluba poslanika SDP-a. 
 Dalje su diskutovali: Adem Borić, Mirko Banjac, Ivo Andrić-Lužanski, Miro 
Grabovac – Titan i Mariofil Ljubić. 
 Na zahtjev M. Ljubića data je pauza da bi se Kolegij izjasnio o pitanju da li je 2. 
tačka završena nakon glasanja o potvrđivanju imenovanja.  
 Poslije pauze predsjedavajući Avdić je upoznao Dom da se članovi Kolegija nisu 
mogli usaglasiti oko toga da li je 2. tačka završena činom glasanja, pa je iznio tumačenje 
Kolegija. 
 Povodom prednjeg diskutovali su: Zlatko Lagumdžija, Mirko Banjac, Ivo Andrić 
– Lužanski, Muharem Imamović, Senad Šarganović, Beriz Belkić, Osman Brka i Hilmo 
Neimarlija. 
 Nakon ovih diskusija, u toku kojih je bilo više replika, ponovo je data pauza, 
poslije koje je predsjedavajući upoznao Dom da se Kolegij usaglasio da se Prijedlog 
rezolucije stavi u parlamentarnu proceduru i da predlaže da se o istom ne vodi rasprava. 
 Što se tiče prijedloga zaključka koji je podnio M.  Banjac, Kolegij je takođe 
predložo da i taj prijedlog ide u pralamentarnu proceduru, a u kojem obliku da odluči 
Klub poslanika SDS. 
 Dalje su diskutovali Mirko Banjac, Dušan Stokić i Ivo Andrić – Lužanski.  

Mirko Banjac je insistirao da se proširi dnevni red radi uvrštavanja prijedloga 
zaključka. Međutim, nakon diskusija predsjedavajući je konstatovao da se dnevni red ne 
može proširivati u toku sjednice, te da u tom smislu nema mogućnosti da se Dom 
izjašnjava o prijedlogu zaključka  Banjca. Ovim je zaključena 2. tačka dnevnog reda.  
 
Ad – 3. Izbor članova komisija Doma 
 
 U okviru ove tačke Dom je izvršio izbor članova komisija, shodno personalnim 
promjenama u Predstavničkom domu.  

Poslanik Željko Bilbija izabran je za člana Komisije za vanjske poslove i Komisije 
za saobraćaj i komunikacije.  

Poslanik Emina Zaćiragić izabrana je za člana Komisije za vanjsku trgovinu i 
carine. 

Poslanik Beriz Belkić izabran je za člana Komisije za saobraćaj i komunikacije.  
Izbor članova komisija izvršen je sa 33 glasa ZA i tri suzdržana, dok ostali 

poslanici nisu  glasali. Po entitetima, iz Federacije BiH ZA je glasalo 26, iz Republike 
Srpske 8 poslanika.  

 Ovim je predsjedavajući Sead Avdić zaključio rad 3. sjednice. 
 Sjednica je završena u 21 sat. 
 
 Sastavni dio ovog zapisnika je transkript Treće sjednice Predstavničkog doma. 
 
 
 
  SEKRETAR                              PREDSJEDAVAJU 

 PREDSTAVNIČKOG DOMA                               PREDSTAVNIČKOG DOMA 
        Branka Todorović                                 dr. Sead Avdić 

